
               Saopćenje za javnost
povodom evropskog Dana zaštite podataka 28. januara
Agencija za zaštitu ličnih podataka u Bosni i Hercegovini jedanaestu godinu zaredom obilježava evropski Dan zaštite podataka, izvan Evrope poznat i kao Dan privatnosti. Tim povodom pozivamo elektronske i printane medije da prisustvuju Press konferenciji koja će se održati u utorak 28. januara 2020. u 11:00 sati u zgradi Parlamentarne skupštine BiH (Press sala 3/II). Na Press konferenciji bit će prezentovani najznačajniji aspekti rada Agencije u protekloj godini, kao i planovi za naredni period. Vaša prisutnost doprinijet će informisanju javnosti, te podizanju svijesti i edukovanju građana, kontrolora i obrađivača podataka o važnosti zaštite ličnih podataka i privatnosti u Bosni i Hercegovini.
Dan zaštite podataka obilježava se u Evropi od 2007. godine svakog 28. januara, a tada je prvi put obilježen na 25. godišnjicu potpisivanja Konvencije za zaštitu lica vezane uz  automatiziranu obradu ličnih podataka Vijeća Evrope (Konvencija 108), obzirom da je Konvencija otvorena za potpisivanje od 28. januara 1981. Konvencija 108 smatra se evropskom osnovom privatnosti i zaštite ličnih podataka i danas je na snazi u 47 zemalja članica Vijeća Evrope, te u još nekim zemljama koje nisu članice. Nakon dugog procesa modernizacije Konvencija 108 je izmijenjena, dopunjena, te modernizovana na način da je usvojen Protokol kojim se izmjenjuje i dopunjuje Konvencija 108. Protokol je poznat i pod nazivom Konvencija 108+, a otvoren je za potpisivanje 10.10.2018. Protokol je do danas potpisalo 38 država, a ratifikovan je u dvije države.
Dan zaštite podataka obilježava se u svrhu jačanja svijesti o zaštiti privatnog života i ostalih ljudskih prava i osnovnih sloboda u prikupljanju, obradi i korištenju ličnih podataka. Obzirom na sve brži tehnološki napredak u informatičkom svijetu, prikupljanje i obrada ličnih podataka povećava se na razne načine što može dovesti i do zloupotrebe ličnih podataka, te izlaganja građana raznim vidovima manipulacija i prevara. Uzimajući u obzir digitalizaciju na lokalnom i globalnom nivou i sve veću ponudu usluga putem Interneta, kako bi bili zaštićeni od raznih vidova zloupotrebe ličnih podataka i privatnosti, građani danas imaju veliku potrebu upoznati se sa pravima vezanim za obradu njihovih podataka, kao i sa rizicima vezanim uz neovlašteno prikupljanje i obradu njihovih ličnih podataka. Upravo radi toga, razvoj prava na zaštitu ličnih podataka i privatnosti postaje bitan osnov za razvoj i održivost svakog demokratskog društva i služi kao dodatna garancija za efikasno ostvarivanje ostalih osnovnih prava i sloboda.

